
MINUTI

Il-Minuti tal-Laqgħa Nru 17, li saret fl-14 ta’ Diċembru 2022, ġew ikkonfermati. 

KORRISPONDENZA

IĊ-CHAIRPERSON (Onor. Darren Carabott): Nixtieq ninforma lill-Kumitat li rċevejna rapport dettaljatissimu min-naħa tal-Uffiċċju Nazzjonali tal-Verifika, li fih tana spjega tal-ħidma ta’ dan il-Kumitat matul is-snin, fuq xiex iffoka, kemm-il darba ltaqa’, u jekk iddiskutiex – u naħseb li dan hu l-aktar punt kontenzjuż u li ried jipponta subgħajh fuqu l-Awditur Ġenerali – investigazzjonijiet jew rapporti oħra minn dawk li jkun ħadem fuqhom l-Uffiċċju stess. Hija statistika verament importanti  u interessanti u nixtiequ nirringrazzjaw lill-Uffiċċju kollu ta’ din l-informazzjoni għax anke għalina sservi bħala gwida biex, l-ewwel nett, nikkomparaw din il-leġiżlatura ma’ leġiżlaturi preċedenti sa mill-bidu nett, imma tajjeb ukoll li nvarjaw il-laqgħat b’mod li mhux niffukaw fuq investigazzjonijiet, kif għamilna s’issa kull meta ltqajna bħala Kumitat, imma niddiskutu wkoll rapporti oħrajn li jsiru u, sfortunatament, minħabba l-limitazzjonijiet tal-laqgħat ma jkollniex l-opportunità li niddiskutuhom fil-pubbliku, imma li huma dokumenti estensivi, dettaljati, u li jagħtu gwida tajba fuq is-suġġett li jkunu qegħdin jitrattaw. Tajjeb li filwaqt li niffukaw fuq l-investigazzjonijiet, ikollna wkoll kontenut differenti quddiem dan il-Kumitat u jkollna l-opportunità li niddedikaw xi laqgħat għalihom. Sur Deguara, forsi tixtieq tikkummenta ftit dwar dan u għaldaqstant nitolbok tersaq fuq il-mejda. 

Is-Sur Charles Deguara, Awditur Ġenerali, ħa postu madwar il-Mejda.

IS-SUR CHARLES DEGUARA (Awditur Ġenerali): Sfortunatament, m’għandniex statistika tal-viewership ta’ dan il-Kumitat u naħseb li jkun tajjeb jekk forsi nħarsu lejha u naraw kif żdiedet, jew jekk żdeditx. L-iskop tagħna kien li noħorġu statistika dwar kif żviluppa l-Public Accounts Committee (PAC), mill-bidu tiegħu s’issa, kemm ġie ffukat iżjed, kemm iltaqa’ iżjed, eċċ.  Hemm ħafna affarijiet pożittivi, ovvjament mhux fuq kumitat wieħed għax kien hawn ħafna kumitati, imma fit-totalità tiegħu hemm ħafna affarijiet pożittivi. Nirringrazzjakom.

IĊ-CHAIRPERSON: Grazzi. Fil-fatt jien għamilt daqsxejn matematika wkoll u sibt li f’dawn il-ftit xhur li ilu jiltaqa’ dan il-Kumitat għamilna 16% tal-laqgħat kollha li saru fl-aħħar leġiżlatura, jiġifieri bħala Kumitat qegħdin niltaqgħu sew. Issa dwar jekk hux qed jitħaddem sew, jiġġudikaw mezzi oħrajn. 

It-tieni korrispondenza li rċevejna hija email datata 13 ta’ Jannar 2023 mibgħuta mis-Sur Joseph Caruana, Segretarju Permanenti fil-Ministeru għall-Enerġija, fejn infurmana hekk:

“Il-Ministeru tiegħi ma kellux kopja tal-parir inkwestjoni iżda rnexxilna nġibu kopja mingħand is-Sur Ronald Mizzi li dak iż-żmien kien Segretarju Permanenti fil-Ministeru għall-Enerġija. Qed nehmeż hawn id-dokument inkwestjoni.”. 

Għalhekk, il-Kumitat issa għandu l-kopja ta’ dan ir-rapport magħmul minn Clifford Chance, kif mitlub minn dan il-Kumitat. Nistaqsi jekk hawnx oġġezzjoni biex din il-korrispondenza tittella’ fuq il-website. Ma jidhirx li hawn għalhekk il-korrispondenza li rriferejt għaliha tista’ tittella’ fuq il-website. 

Ngħaddu issa għat-tieni item fuq l-aġenda. 


KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION.

IĊ-CHAIRPERSON: Kif tafu dan il-Kumitat qabel li jissejjaħ is-Sur Raymond Fenech, nisperaw għall-aħħar darba. Kif tafu, bħala Kumitat, konna għamilna talba sabiex jinġabu ċerti dokumenti quddiem dan il-Kumitat, u se nagħmel riferenza għall-email li ntbagħtet min-naħa tal-Iskrivana tal-Kumitat lix-xhud. Però qabel ma nagħmel dan nitlob li jissejjaħ ix-xhud fil-kamra ħalli nkunu nistgħu nduru l-lista flimkien. 

Is-Sur Raymond Fenech daħal fil-kamra tal-Kumitat.

IĊ-CHAIRPERSON: Sur Fenech, nirringrazzjak talli erġajt ġejt. Kif taf, diġà kien ingħatalek il-ġurament f’laqgħa preċedenti u ovvjament dak il-ġurament għadu japplika. Kienet intbagħtitlek korrispondenza min-naħa tal-Iskrivana b’talba sabiex iġġib erba’ affarijiet.  L-ewwel talba hija għar-rapport ta’ kull investigazzjoni interna li saret minn ElectroGas, it-tieni talba hija għall-audited financial statements għas-sena li tagħlaq fil-31 ta’ Diċembru 2018 li ElectroGas issottomettew lir-reġistru għas-soċjetajiet, it-tielet talba hija għad-dati tal-minuti kollha tal-laqgħat li saru mis-soċjetajiet GEM Holding, EGM Holding u ElectroGas Malta, mit-twaqqif tagħhom sal-financial close, u l-aħħar talba hija għall-konferma mit-tliet soċjetajiet li l-minuti kollha li ġew quddiem il-Kumitat huwa s-set komplut u li dawn iridu jiġu vverifikati. 

IS-SUR RAYMOND FENECH: Jiena se ngħid x’għamilt jiena. Rigward it-talba għal kull rapport ta’ kull investigazzjoni interna li saret, qed nippreżentalkom statement tas-soċjetà fejn qed tiddikjara li sar ir-rapport ta’ White & Case. Dan huwa a highly confidential report u l-aċċess għalih huwa għand White & Case.

IĊ-CHAIRPERSON:  Kif infurmajtna fl-aħħar laqgħa.

IS-SUR RAYMOND FENECH:  Kif infurmajtkom fl-aħħar laqgħa, però ġibt miegħi statement bil-firem tad-diretturi l-oħra tas-soċjetà – għax ma rridx inkun jien li nagħmel dawn l-istatements – fejn qegħdin jiddikjaraw li dan ir-rapport huwa highly confidential and privileged, qiegħed għand White & Case f’Londra u l-aċċess għalih ikun jista’ jsir wara talba, wara li  jsiru l-verifiki u d-disclaimers kollha u r-responsabilitajiet, għax kull min jarah jidħol responsabbli jekk xi darba ikun hemm leak jew xi ħaġa simili. 

IĊ-CHAIRPERSON: Jiġifieri mhuwiex fil-pussess… 

IS-SUR RAYMOND FENECH: Mhuwiex fil-pussess tagħna. 

Rigward it-talba għall-audited financial statements kif filed mal-MBR, qiegħed ngħaddilkom kopja tagħhom.

Rigward it-talba għall-minuti, jien ġibt miegħi dawk li kienu missing, flimkien ma’ dikjarazzjonijiet iffirmati mid-diretturi tas-soċjetajiet GEM, EGM u ElectroGas Malta. 

IĊ-CHAIRPERSON: Jien qiegħed sadanittant niċċirkola dawn id-dokumenti mal-Membri tal-Kumitat. 

IS-SUR RAYMOND FENECH:  Dawn il-minuti li qed ngħaddilkom m’għandkomx għax li kont għedtlek id-darba l-oħra… 

IĊ-CHAIRPERSON: Jiġifieri reġa’ hemm in-neqsin? 

IS-SUR RAYMOND FENECH: Le. Qed ngħaddilkom kopja redacted ta’ minuti ta’ żewġ laqgħat ta’ GEM Holdings biex ikollkom is-set kollu redacted. 

IĊ-CHAIRPERSON: Min għamilhom redacted? 

IS-SUR RAYMOND FENECH: Jien, ir-redaction manager.

IĊ-CHAIRPERSON: Qed nistaqsik għal finijiet ta’ kompletezza. 

IS-SUR RAYMOND FENECH: Jekk tridu li nġibu l-kopji mhux redacted nistgħu nġibuhom.   Intom għandkom fil-pussess tagħkom ir-redacted version, u dawn jikkumplimentawhom. Qed nippreżenta wkoll dikjarazzjoni mid-diretturi tas-soċjetà EGM li tgħid li din ġiet inkorporata fl-2018, jiġifieri ma taqax fiż-żmien tal-investigazzjoni, u qiegħed nippreżentalkom ukoll il-kopji tal-minuti tal-laqgħat ta’ ElectroGas li kienu neqsin. 

IĊ-CHAIRPERSON: Redacted? 

IS-SUR RAYMOND FENECH: Iva, dawn huma redacted. Jien illum ġibtilkom kopji redacted tal-minuti li kien hemm neqsin, kif ftehmna l-aħħar darba. 

IĊ-CHAIRPERSON: Jiġifieri ma ġibtx il-minuti sħaħ. 

IS-SUR RAYMOND FENECH: Le, ma ġibthomx. Kieku kont infurmat kont inġibhom miegħi bħalma ġibthom l-aħħar darba. 

IĊ-CHAIRPERSON: Sur Fenech, jien m’iniex se ntawwal għax, kif taf, din hija t-tielet darba tiegħek quddiem dan il-Kumitat f’din il-leġiżlatura. 

IS-SUR RAYMOND FENECH:  Ir-raba’. 

IĊ-CHAIRPERSON: Imma f’din il-leġiżlatura t-tielet darba. Bl-ebda mod ma jien se nidħol fil-mertu tal-minuti għax meta ssospendejna l-aħħar darba rajna l-minuti bħala Kumitat, però rrid nirrimarka li kull meta staqsejtek dwar xi informazzjoni li hemm li ġrat fil-minuti, ir-risposta tiegħek dejjem tkun li inti ma kontx preżenti għal dawk il-laqgħat għax dak iż-żmien inti ma kontx involut fis-soċjetà. Li se nistaqsik, u qed nagħmilha b’mod ampju apposta, huwa jekk minbarra l-persuni preżenti fil-minuti hemmx xi nies oħrajn li jkunu jafu x’qed jiġri waqt dawn il-laqgħat. Dejjem sa fejn taf inti. 

IS-SUR RAYMOND FENECH: Sa fejn naf jien le. Jien qatt ma kont preżenti għal dawk il-laqgħat. Attendejt meeting wieħed ta’ ElectroGas fl-2019 li kien fuq kwestjoni li kien hemm u talbu l-parir tiegħi; għalhekk dakinhar kont ġejt mistieden nattendi. Jien biss parti minn Tumas Group, li sintendi għandna investiment, però dak iż-żmien ma kontx nieħu ħsieb is-soċjetà jien. 

IĊ-CHAIRPERSON: Ħa nkompli mad-domanda sussegwenti. Taf min kien ikun il-korrispondent għan-nom ta’ ElectroGas mal-awtoritajiet tal-Gvern? 

IS-SUR RAYMOND FENECH: Sa fejn naf u niftakar jien, meta kien ikun hemm diskussjonijiet, il-bord kollu kien ikun preżenti.  Dawn kienu jattendu ħafna drabi fl-uffiċini tagħna f’Portomaso; kif tistgħu taraw mill-minuti ħafna mill-board meetings kienu jsiru hemmhekk. Li naf huwa li meta kien ikun hemm avukati li jirrappreżentaw, għax niftakar xi avukati li kienu jkunu hemm u kien ikun hemm meetings magħhom, ħafna drabi kienu jkunu preżenti d-diretturi hawn Malta. Qed nitkellem fuq id-diretturi ta’ dak iż-żmien, jiġifieri Turab ma nafx x’kunjomu, Gerhard għal Siemens, u Yorgen Fenech għal GEM. 

IĊ-CHAIRPERSON: Ħa nkun ftit aktar dirett. Inti taf għalfejn il-go to person, il-contact person, ma’ Enemalta dwar il-liquidated damages u dwar affarijiet oħra kien ikun Yorgen Fenech?  Dan joħroġ mill-minuti.

IS-SUR RAYMOND FENECH: Ma nafx. 

IĊ-CHAIRPERSON: Qed ngħid hekk għax innutajt dan u allura qed nistaqsik biex nifhem. 

IS-SUR RAYMOND FENECH: Ma nafx. Illum, pereżempju, ħafna mill-problemi li jista’ jkun hemm ma’ Enemalta, bħala direttur hawn Malta...  Sal-lum qatt ma kelli meetings, imma jekk ikun hemm meetings u jkun hemm bżonn xi ħadd min-naħa tad-diretturi tas-soċjetà jattendu, ikolli nattendi jien. 

ONOR. DAVID AGIUS: Jiġifieri dak iż-żmien kien ikun hemm Yorgen Fenech? 

IS-SUR RAYMOND FENECH: Ma nafx. 

ONOR. DAVID AGIUS: Dan joħroġ mill-minuti. Il-minuti rajthom inti, għax qgħadt taqta’, fis-sens... 

IS-SUR RAYMOND FENECH: Onor. Agius, jien ma nirrispondix fuq affarijiet li seta’ għamel ħaddieħor.

ONOR. DAVID AGIUS: Le, mhux fuq x’seta’ għamel ħaddieħor qed nistaqsi. 

IS-SUR RAYMOND RENECH: Jekk mill-minuti jirriżultalek li... 
ONOR. DAVID AGIUS: Inti jirriżultalek bħali? 

IS-SUR RAYMOND FENECH: Jekk jirriżultalek... 

ONOR. DAVID AGIUS: Mhux lili. Jien naf x’għandi ngħid. Inti importanti... 

IS-SUR RAYMOND FENECH: Jekk inti taf x’għandek tgħid jien naf x’għandi ngħid ukoll. Ħu paċenzja bija, Onor. Agius... 

ONOR. DAVID AGIUS: Le, ħu paċenzja inti, għax hawnhekk il-Kumitat huwa tal-Kamra. Ħa nistaqsik u inti weġibni. 

IS-SUR RAYMOND FENECH: Ma nafx. Nista’ ngħidlek ma nafx? 

ONOR. DAVID AGIUS: Inti qrajt il-minuti, u bħali... 

IS-SUR RAYMOND FENECH: Rajthom il-minuti. 

ONOR. DAVID AGIUS: Rajthom jew qrajthom? 

IS-SUR RAYMOND FENECH: Rajthom. 

ONOR. DAVID AGIUS: Biex qtrajthom nassumi li qrajthom. 

IS-SUR RAYMOND FENECH: Rajthom, u fejn rajt soċjetajiet u figuri qtajthom. 

ONOR. DAVID AGIUS:  Imma nsomma, tara u taqra l-istess.

IĊ-CHAIRPERSON:  Jekk ma qrajthomxkif stajt tagħżel liema tagħmel redacted u liema le? 

IS-SUR RAYMOND FENECH: L-ismijiet biss... 

IĊ-CHAIRPERSON: Le, mhux l-ismijiet biss. Hemm sections sħaħ maqtugħin. 

IS-SUR RAYMOND FENECH: Iva, għax huma commercially sensitive.  U ġibtilkom il-minuti... 

IĊ-CHAIRPERSON: Kien hemm sezzjoni minnhom li kienet korrispondenza ma’ Enemalta, u kienet maqtugħa s-section kollha. 
IS-SUR RAYMOND FENECH: U ġibtilkom il-kopji mhux redacted u rajtuhom. 

IĊ-CHAIRPERSON: Imma inti għażilt li tagħmel redaction tagħhom, jiġifieri naħseb li kien hemm raġuni għalfejn. 

IS-SUR RAYMOND FENECH: No, Onor. Carabott. Intom qed titfgħu fuqi u qed tiġġudikawni li għamilt xi ħaġa malizjuża meta intom rajtu l-minuti  interi mingħajr redactions. 

ONOR. DAVID AGIUS: Għalhekk qegħdin nistaqusuk biex tikkonferma dak...

IĊ-CHAIRPERSON: Sur Fenech, bl-ebda mod ma jien qed nipprova nimplika xi ħaġa malizjuża jew le. Li qed ngħidlek huwa dan.  Inti kont... 

IS-SUR RAYMOND FENECH: Għax jekk hemm bżonn, inġib avukat. Jien niġi hawnhekk bil-buona intenzjoni u volontà kollha, ġibtuni erba’ darbiet...  

ONOR. DAVID AGIUS: Anke aħna. 

IS-SUR RAYMOND FENECH: Imma intom xogħolkom. 

ONOR. DAVID AGIUS:  Aħna nagħmlu xogħolna għall-poplu Malti u Għawdxi. 

IĊ-CHAIRPERSON: Sur Fenech, għandek id-dritt kollu li jkollok avukat, u dan ilek tafu mill-bidu. 

IS-SUR RAYMOND FENECH: M’għandix bżonn. 

IĊ-CHAIRPERSON: Dan il-Kumitat qatt ma qallek biex ma ġġibx avukat. 

IS-SUR RAYMOND FENECH: Jien qed niġi hawnhekk bħala rappreżentant tas-soċjetàjiet, jiġifieri... 

IĊ-CHAIRPERSON: Preċiż. 

IS-SUR RAYMOND FENECH: Jekk tgħiduli li se tistaqsuni affarijiet lili bħala Ray Fenech... 

IĊ-CHAIRPERSON: Le, u taf, Sur Fenech, għax ikkjarifikajtha bil-mod kif qed toħroġ it-taħrika, għax qabel kienet toħroġ f’ismek personali... 

IS-SUR RAYMOND FENECH: L-aħħar darba ftehemna li kelli nissottometti d-dokumenti, u għajjatuli xorta. 

IĊ-CHAIRPERSON: ...u jien għamiltha li inti tiġi mħarrek f’ismek għan-nom tas-soċjetajiet. Jien dejjem inħobb inkun korrett. Jekk hemm xi ħaġa li tista’ tgħidli żgur mhijiex li m’iniex korrett.  Il-punt tad-domanda tiegħi hu li inti kont il-persuna, kif għedt kemm-il darba inti stess, li qtajt il-partijiet li inti ħassejt li huma ta’ natura sensittiva minħabba l-kumpanija. 

IS-SUR RAYMOND FENECH: U ma ridt nidħol fl-ebda inkwiet. 

IĊ-CHAIRPERSON: Issa sabiex inti qtajthom bilfors li qrajthom, ma tistax tgħidli li rajthom biss. 

IS-SUR RAYMOND FENECH: No. Sur Chairman, jien qed ngħidlek li meta nara figura, jew isem ta’ soċjetà, jew affarijiet oħra, nibda naqra dik il-biċċa u naqtagħhom barra. Issa li tiġu tgħiduli biex nixhed quddiem dan il-Kumitat u ngħidlek min kien preżenti, min kien ikun imqabbad, u min għamel il-meetings u m’għamilx...  Le. 

ONOR. DAVID AGIUS: Nassumi li taf. 

IS-SUR RAYMOND FENECH: Le, ma nafx. 

ONOR. DAVID AGIUS: Nassumi li jinteressak. 

IS-SUR RAYMOND FENECH: Le. 

IĊ-CHAIRPERSON: Lanqas bħala direttur ma jinteressak? 

ONOR. DAVID AGIUS: Jiġifieri llum ma jinteressakx dak li ġara qabel? 

IS-SUR RAYMOND FENECH: Le, ma jinteressanix għax jien m’għandi l-ebda dubju fuq din is-soċjetà, imma milli jidher intom għandkom dubji kbar. Jien m’għandix. 

ONOR. DAVID AGIUS: Mhux jien għandi. 

IS-SUR RAYMOND FENECH: Mela min? 

ONOR. DAVID AGIUS: L-Awditur Ġenerali, li għamel rapport... 

IS-SUR RAYMOND FENECH: L-Awditur Ġenerali għamel ċerti kummenti fejn qal li ċerti affarijiet setgħu saru aħjar. Dak li qal l-Awditur. Kieku xamm li hemm xi korruzzjoni kien imur għand il-Pulizija. 

ONOR. DAVID AGIUS: Min imur għand il-Pulizija? 

IS-SUR RAYMOND FENECH: L-Awditur kien imur jirrapporta għand il-Pulizija, imma ma marx għand il-Pulizija. 

ONOR. DAVID AGIUS:  Ma marx!? Mela hu jmur għand il-Pulizija? 

IS-SUR RAYMOND FENECH: Dan x’qal fix-xhieda tiegħu. 

IĊ-CHAIRPERSON: Le, Sur Fenech, ma qalx hekk. 

IS-SUR RAYMOND FENECH: Smajtu jien stess. 

IĊ-CHAIRPERSON: Sur Fenech, ippermettili ħa niċċara l-punt anke għall-Awditur stess. L-Awditur Ġenerali qal li kull rapport li jiġi ppubblikat min-naħa tiegħu jiġi kkomunikat lill-Kummissarju tal-Pulizija. U meta staqsejnih jekk marx dan ir-rapport ukoll, l-Awditur ikkonferma li iva, mar ukoll.  Qed ngħid dan biex inti tkun korrett meta... 

IS-SUR RAYMOND FENECH: Mela skużani jekk daħħalt lill-Awditur fin-nofs għalxejn. Jien li naf dwar is-soċjetà hu li aħna shareholders fiha, minn meta ġara li ġara tan-neputi, jien kelli nieħu interess għax għandna interess minħabba li għandna investiment. Jien naf li Tumas... 

IĊ-CHAIRPERSON: Nassigurak li l-pajjiż kollu għandu interess fuq dan is-servizz. 

IS-SUR RAYMOND FENECH: Il-pajjiż qed igawdi ħafna. 

IĊ-CHAIRPERSON: Il-pajjiż kollu għandu interess, u għalhekk qegħdin hawnhekk. 

L-Onor. Ellul. 

ONOR. ANDY ELLUL (Segretarju Parlamentari għad-Djalogu Soċjali): Jimporta li bħala xhud ma taqbdux diskussjoni miegħu? 

IĊ-CHAIRPERSON: M’iniex qed naqbad diskussjoni miegħu; qed ngħidlu li l-pajjiż kollu  għandu interess fuq din il-materja. 

ONOR. ANDY ELLUL: Sewwa qallek, għax qed jiffrankaw ħafna flus fil-kontijiet. 

IĊ-CHAIRPERSON: Mela ħalli lilu jitkellem. 

IS-SUR RAYMOND FENECH: Jiena naf li aħna, min-naħa ta’ Tumas, safejn kont involut jien, qatt m’għamilna xejn illeċitu.  Għalija, dan huwa proġett li ntrebaħ. Issa jekk tgħidli li l-proċess ma kienx mija fil-mija, dak mhux jien narah. L-Awditur għamel rapport u naħseb intom, li qegħdin hawn, tistgħu ssewwu l-proċessi kif isiru l-kuntratti u kif jingħataw it-tenders. Jien ma nafx xi trid mingħandi u x’inhu jipprova jieħu mingħandi l-Onor. Agius billi jistaqsni ngħid min kien jittratta. Jekk hemm negozjati, xi ħadd irid ikun preżenti. X’fiha ħażin jekk issa mmur nitkellem jien? 

ONOR. DAVID AGIUS: Lanqas xejn. Jien irrid mingħandek risposta sempliċi għal domanda sempliċi. 

IS-SUR RAYMOND FENECH: Ara l-minuti u oħroġ l-informazzjoni minnhom. 

ONOR. DAVID AGIUS: Mela grazzi. Mill-minuti jiena fhimt li Yorgen Fenech kien imur f’isem din is-soċjetà. 

IS-SUR RAYMOND FENECH: Mill-minuti joħroġ ċar. Trid titfa’ xi ħaġa fuq Yorgen Fenech, Onor. Agius. 

ONOR. DAVID AGIUS: X’nagħmel? 

IS-SUR RAYMOND FENECH: Trid titfa’ xi ħaġa fuq Yorgen Fenech, li mhux qiegħed hawn.

ONOR. DAVID AGIUS:  Min qallek?

IS-SUR RAYMOND FENECH:  Jien naħseb li tistgħu tgħajtulu u tistaqsuh. 

ONOR. DAVID AGIUS: Mela issa ngħajtulu u nistaqsuh. 

IS-SUR RAYMOND FENECH:  Għaliex le.

IĊ-CHAIRPERSON: Min-naħa tiegħi dak kollox. Ovvjament issa se nieħu l-ħin biex nara d-dokumenti li ppreżentajt. Ma nafx jekk hawnx aktar mistoqsijiet min-naħa tal-Membri tal-Kumitat. 

IS-SUR RAYMOND FENECH: Jien napprezza li jekk għandkom xi domandi tagħmluhomli llum biex ma nerġax niġi ’l hawn. 

IĊ-CHAIRPERSON: Jien se ndur id-dokumenti li ppreżentajt, għax l-aħħar darba u anke ta’ qabel dejjem tgħidilna li ġibt kollox imbagħad ninnutaw li hemm xi ħaġa nieqsa u għalhekk spiċċajna għamilna dawn is-seduti kollha, u għalhekk qgħadt niddokumenta u nitlob lill-Iskrivana tikkomunika kif għandhom jiġu ppreżentati, jiġifieri konna litteralment...

IS-SUR RAYMOND FENECH: Naħseb li mxejt mal-istruzzjonijiet tas-Segretarja tal-Kumitat. 

IĊ-CHAIRPERSON: Inti għedtilna li lanqas għandek għad-dispożizzjoni tiegħek il-kopji mhux redatti, għax dejjem ikunu, kif infurmajtna fl-aħħar laqgħa… Sa dan l-istadju jien m’għandix aktar domandi x’nagħmillek. Xtaqt, kif diġà għedtlet, aktar kollaborazzjoni dwar il-preżentata tagħhom. 

IS-SUR RAYMOND FENECH: X’kolloborazzjoni hi? 

IĊ-CHAIRPERSON: Dwar kif jiġu ppreżentati l-minuti. 

IS-SUR RAYMOND FENECH: Ġibthomlkom hawn il-minuti kollha. 

IĊ-CHAIRPERSON: Iva, imma jien għedt li xtaqt nara aktar kollaborazzjoni. 

IS-SUR RAYMOND FENECH: Jiġifieri nagħtikom id-dokumenti f’idejkom, lili tpoġġini liable,  tippubblikawhom fuq is-sit tal-Parlament, u jien inkun kuntent li nista’ niġi mfittex għax ħriġt informazzjoni kunfidenzjali minn xi kumpanija mostruża u niġi liable jien, Ray Fenech, li ġejt hawnhekk u tajtkom l-ismijiet biex tippubblikawhom! Onor. Carabott, inti avukat!

IĊ-CHAIRPERSON: Iva. X’jitlob dan il-Kumitat jarah dan il-Kumitat. 

IS-SUR RAYMOND FENECH: U tesponi lili. 

IĊ-CHAIRPERSON: Inti għandek id-dritt kollu – u jien m’iniex hawnhekk biex nagħtik il-pariri legali dwar x’inhuma d-drittijiet tiegħek – li tiġi akkumpanjat minn avukat u inti rrifjutajt dejjem dan id-dritt u ġejt hawnhekk mingħajr avukat. Dwar x’inhuma r-responsabilitajiet tiegħek mhuwiex il-mertu ta’ dan il-Kumitat. Il-Kumitat għandu d-dritt u d-dover li jistaqsi u jinvestiga  u jitlob. Hekk għamilna  u għamilnih b’mod komplet. Grazzi ħafna talli ġejt. 

IS-SUR RAYMOND FENECH:  Grazzi għalikom.

IĊ-CHAIRPERSON:  Jiena nagħmel l-istedina li kif intemmu din il-laqgħa nduru d-dokumenti ppreżentati. Naħseb li nistgħu naġġornaw il-Kumitat tal-lum għad-darba li jmiss. Kif tafu, konna diġà qbilna li x-xhud ikun Dr Konrad Mizzi  u konna għedna li l-laqgħa għandha ssir bħal-lum ġimgħa, it-Tlieta 24 ta’ Jannar 2023, fis-2.00 p.m. 

Il-Kumitat  huwa aġġornat għal bħal-lum ġimgħa u wara l-laqgħa se nkunu qegħdin induru d-dokumentazzjoni ppreżentata. Nirringrazzjakom.  

Fis-2.41 p.m. il-Kumitat aġġorna.
